
Mit́  Bitạ  Lać  ar  Cuput́
Sumuṅ Jiwi – 2
Surại  do̠  bajar  re̠aḱ  he̠nde̠  ḍaharre̠  de̠ne̠  banar
re̠aḱ mo̠ńj mo̠ńj o̠ṛaḱ ạḍi hahaṛate̠ ṭo̠ya le̠ka
cahaṕ  kate̠  koyoḱaḱ  tuluće̠  taṛam  idie̠t́  tahẽna.
Apat́te̠t́e̠  me̠n  akawade  tahẽna;  “Sorkal  bạbu  ṭhe̠n
calaḱme̠.  Unige  alaṅre̠n  ukil  do̠.  Ạḍi  maraṅ  ukil
kanae̠. Khạṭige no̠a mamlare̠ doe̠ jitạulaṅa. Lahare̠ge
mõṛẽ  isi  ṭakae̠  koe̠  lidińa;  o̠ne̠  apho̠r  khe̠t
bạisạu kateń e̠madea. Alaṅaḱ tho̠r inạ motoge khe̠t
do̠ tahẽkana. Ado̠ ma nãhãḱ mamla laṅ jitạu le̠n khan
ma sanam khe̠t ruạṛ talaṅa. Jo̠gaṛ leda  uniaḱ tire̠
do̠ kạṭić khonge ṭo̠ḍo̠r tahẽkana. Surại ać babae̠
lại akawade tahẽkana baṅma Surại e̠ṅgat gujuḱ jo̠khe̠n
Surại apate̠ humạn ocoledea je̠, uniaḱ hạsli re̠aḱ do̠
ṭo̠ḍo̠re̠ be̠nao̠ ocoya Surại lạgit́. Surại ać towa
dareaḱ umul ar muṭhạn do̠ bae disạya nase hõ; me̠nkhan
jahatin  jahatinre̠  ạḍi  gạhirte̠ye̠  hudis  le̠khan  se̠
eṅgatte̠t́aḱ rup disạ ńame̠ me̠njoṅ khan mo̠ne̠ reaḱ
khandri  hạbić  ạḍi  ṭo̠nḍaṅgeye  ạikạua  ar  o̠nkan
o̠kte̠̠  o̠na  ̣  ṭoḍo̠r  ać  gogowaḱ  se̠s  cinhạ  ạḍi
tanmane̠ ṇ́e̠la; e̠nkathae̠ o̠na ṭo̠ḍo̠rrege ać gogowaḱ
rup do̠ tol akana. Ar o̠nka e̠skarre̠ o̠na oyoṅ urić kate̠
hanapuri akan eṅgatte̠t́ babo̠t hudisre̠ Surại mo̠nere̠
ạḍi  suluk  ar  bhorsae̠̣  ạikạuet́kan  tahẽna.  Me̠nkhan
jumi bańcao̠ lạgit́te̠ ać go̠go̠waḱ se̠s utạr cinhạ
hoe̠  ạkhriń  ke̠da.  Aćre̠n  dulạṛiạ  janam  datawaḱ
cinhạ  hõ  mẽt  ́khone̠  danaṅke̠da.  Kacahạrire̠  sahe̠b
samaṅre̠ calaḱ re̠ Surạiaḱ ko̠ṛam do̠ dhak dhakao̠e̠n
tae̠tey  te̠ṅgo  thire̠na.  Saheb  hõ  ukil  bạbu  le̠ka
ce̠tatko  coe̠  kuli  kedea.  Me̠nkhan.  Bo̠to̠r  bo̠to̠rte̠
e̠nhõ o̠na pinḍạ seće̠ se̠n sore̠na ar jo̠ṛhat kate̠
Surại do̠ bae bujhạu le̠t́te̠ amdajte̠ge tho̠ṛa hoṛte̠,
tho̠ṛa  baṅgla-hindite̠ye̠  ro̠ṛ  ke̠da.  O̠kaṭaḱ  katha

re̠aḱ  ce̠t́  jobabe̠  e̠mle̠da  o̠na  hõ  bae̠  disạe̠da
Surại,  e̠ke̠n  mit́ṭe̠ć  kathageye̠  disạ  ke̠da;  khub
be̠ste̠.  Kacahạri  khon  o̠ḍok  kate̠  Sorkal  bạbu  ukil
tinre̠ ruhe̠de tuluće me̠tadea! “Am do̠ amte̠ge amaḱ mamla
do̠m harao̠e̠na. Jumi do̠ bam ńama. Jumi do̠ am kakage̠ye
ńam ke̠da. Me̠n calaḱme̠.” Ar Surạiaḱ koṛamre̠ ceṭer
ńure̠n le̠kae̠ ạikạu ke̠da. Tarasiń o̠kte̠ gade̠l hoṛ
talare̠  se̠toṅre̠  teṅgo  kate̠  hoye̠  ạikạu  ke̠da  ać
kathae̠  kaṛaṅ  ńutre̠  ajana  bir  talare̠ye̠  bo̠lo̠  at́
akana o̠kare̠ do̠ e̠ke̠n jo̠jo̠m janwarko me̠naḱko. O̠nḍe̠
khon  Surại  do̠  so̠jhe  o̠ṛaḱ  seće̠  mohnḍae̠ana.
 Tayo̠mre̠  kakatte̠t́  takoaḱ  landa  bis  le̠ka  uniaḱ
luturre̠ bo̠lo̠e̠na. Togoć daṭa kate̠ ạḍi hae̠ nisas
kate̠  ạḍi  cand-candte̠  o̠nḍe  khon  doe̠  pharake̠na.
Surạiaḱ  monre̠  do̠  e̠ke̠n  mit́ṭe̠ć  kathage  bharḍo̠
le̠ka  gurlạuḱkan  tahẽna,  “Ce̠kate̠  iń  do̠  o̠na  roṛ
bạń ce̠t́ le̠da o̠ne̠ Sorkal bạbu ar sahe̠bkin roṛe̠t́
kan?  Ce̠daḱ  unkin  do̠  ińaḱ  pạrsite̠  baṅkin  kuli
lidińa?  Ce̠daḱ!  Ce̠daḱ!!  Ce̠ka  ińaḱ  do̠ste̠  o̠laḱ
bạń  ce̠t́  le̠da?  Se̠,  iń  babawaḱ  do̠ste̠?  Se̠  bana
hoṛaḱ do̠ste̠? Se̠ o̠koe̠ e̠ṭaḱ hoṛaḱ do̠ste̠?” Surại
do̠ bae̠ hudis ńam daṛeada o̠ko̠e̠aḱ do̠ste̠ teheń no̠a
o̠bo̠sta  ho̠ye̠ntae̠  do̠.  Ar  sojhete̠  as  chuṭạu  kate̠
ańjo̠m ce̠t́ kathate̠ aćtegeye̠ roṛana, “Ińaḱ kopalre̠
no̠age me̠naḱa, iń do̠ń ce̠kaya?” Me̠nkhan o̠na são̠
são̠tege  ać  disại  bho̠r  khon  nit  hạbić  re̠aḱ
paro̠makan  dinko  Surạiaḱ  mẽt́  samaṅre̠  tiryạue̠na,
me̠ro̠m gupi, bhiḍi gupi, mạhindar ar …..ar hõ ce̠t́ko
coṅ. O̠lo̠ḱ re̠aḱ, iskulte̠ calaḱ re̠aḱ opso̠rge bae̠
ńam  le̠da  Surại.  E̠ke̠n  lać  bhe̠d  regeye̠  tahẽye̠na
Surại, ce̠kate̠ o̠lo̠ḱe̠ ce̠da? Nindhạn hoṛaḱ ko̠pal
hõ nindhạnge tahẽna pase̠ć. Purub nakha se̠rmare̠ rimil
do̠  he̠nde̠  idiḱ  kana.  Siń  cando  hõ  cãkre̠ye̠
bạisạue̠na.  Surại  do̠  e̠skar  suṛuć  sinić  horre̠
bhucuṅ-bhucuṅe  taṛam  idiye̠da.  Po̠roe̠-po̠roe̠  daḱ
ńurade̠ khan thoṛa re̠aṛ machae̠ ạikạu ke̠da, e̠nte̠
uniaḱ ḍanḍa ce̠tanre̠ jahan kicrićge baṅ tahẽ kana.



Puruạ  hoe̠  re̠aḱ  re̠aṛte̠  Surạiaḱ  koṛam  re̠aḱ
se̠ṅgel do̠ ar hõ ạkul bạkuloḱ eho̠ṕe̠na. Uni do̠
muruk kate̠ canḍ-canḍ taḱṛame̠ dhurạue̠na je̠mon usạra
o̠ṛake̠  tiog  ar  ać  baba,  aćaḱ  koṛam  re̠aḱ  joloḱ
se̠ṅge̠le̠  uduḱae̠.  Jumi  re̠ć  ocoḱ  re̠aḱ  kathae̠
lạiạe̠ ar ać baba salaḱ mit́te̠ mẽt́ daḱe̠ joroe̠.
E̠nte̠ nit do̠ Surại ṭhe̠n aćaḱ daṛe ar mẽt́ daḱ
chaḍa ce̠t́ puńjige bạnuḱa. Sanamaḱe̠ siboṛ oco akana.
Poroe̠ poroe̠ khon bại bạite̠ daḱ do̠ mo̠ṭa idie̠na. Ar
tho̠ṛa  ghạṛi  tayo̠m  do̠  jho̠mo̠r  jho̠mo̠r  dadaḱe̠
e̠ho̠ṕ ke̠da, ar Surại do̠ o̠na ńut horre̠ khadar khapar
mit́ mohnḍa taḱṛamtege me̠nae̠a.


